
Nowe tsꞌu haindene hukwꞌeguz
ꞌet ꞌuhoontꞌoh. Nowe
ꞌen tsꞌihꞌun dune unli, khuna
daꞌ whe ꞌaw ookꞌe holtsꞌit
hooloh. Nowe ꞌen Yakꞌusda
(Elohim) bulh nuya inleꞌ.



ꞌEt Yakꞌusda (Elohim) njan yun 
kꞌut ꞌet whunilhꞌen whe 
ꞌalha tube nintaꞌ whuntꞌen. 
Dunene, ꞌenne tsꞌiyawh soo
tsꞌihꞌun ꞌantsꞌi halhjut leꞌ
hintꞌoh suliꞌ.



Yakꞌusda (Elohim) ꞌen Nowe ꞌuyulhni, 
“Njan tsꞌiyawh ndai la ꞌusjiz-i, ꞌawet
sba whula toh suliꞌ. Dunene ꞌenne
bulagha tsꞌe ndi yun kꞌut tsꞌiyawh

be lhezudla-i be hodilhbun.”



ꞌEt whunilhꞌen, ndi yun ndulcho whe ndi
khuna tsꞌiyawh yun kꞌut husjiz-i, 
tsꞌiyawh bulh gak whutiselh. 



Ndi duchun gopher hiyulhni, ꞌi be tsꞌi cho
ꞌónleh. ꞌInkꞌez bez tsꞌe ꞌet lhelhdun
whulai holhtselh. Dzeh ꞌi be bez tsꞌe
ꞌinkꞌez yoo ꞌaz tsꞌe cha be ondzeh. 



ꞌInkꞌez ꞌet ndiz unꞌa
ndi tsꞌi cho ꞌi ꞌonleh: 
450 feet ꞌet ꞌuhoolyiz, 
ꞌinkꞌez 75 
feet ꞌet 
ꞌuhooltel, 

ꞌinkꞌez
45 feet 
naoodalhzaꞌ. 



“ꞌInkꞌez ndai la ꞌutꞌalh-i
tsꞌiyawh, tanꞌulh-i
tsꞌiyawh be ꞌonlelh, 
ꞌi tsꞌiyawh ꞌulhonlelh. 
ꞌI la oohꞌalh nyun
ꞌinkꞌez ndi khuna-i cha.”



ꞌInkꞌez ndai la ndi yun kꞌut ꞌusjiz-i, lhawh didoh
ꞌilho whe nawh didoh-i, ꞌi ndi ꞌi tsꞌi cho be ꞌonlelh. 

ꞌEt tsꞌiyawh khutinalh wheni tsꞌeke cha 
ꞌinkꞌez dune cha unli-i didoh-i 

tsꞌiyawh. 



Ndi yun kꞌut khuna-i ootsun hooloh-i, lhtakꞌantꞌi
dune ꞌinkꞌez tsꞌeke bulh ꞌilhoh didoh-i 
nanki whe khuna-i tsꞌiyawh. Ndi khuna-i 
dutsun-i cha, dune cha tsꞌeke cha, 
ꞌohwhi ꞌi tsꞌiyawh olhchoot. 



ꞌEt Nowe
ooyeꞌke ooꞌat cha, 
ꞌinkꞌez ooyeꞌke buꞌatke
cha tsꞌiyawh ꞌi nyoo
tsꞌi cho huye indil ꞌawet
too ndo ꞌutinelh ꞌet huwa. 



Nowe be yus kꞌut-un, 
whunizyat lhkꞌu tat whunizyat
(600) ꞌet ꞌuhooja whulh nanki
sanun (2) whunizyat ꞌon ꞌat lhtakꞌantꞌit
dzin (17) ꞌet ꞌuhooja ndi yun kꞌut too 
tsꞌiyawh oodahaꞌdiltsꞌut, ꞌinkꞌez ndo
yakꞌuz whudadintꞌaz cha whudahaꞌdankat. 



Dit whunizyat dzin ꞌinkꞌez
dit whunizyat ꞌulhdzis ꞌet 
ndi yun kꞌut yun chan honleꞌ.



Too ꞌet za ndutꞌen
ꞌinkꞌez nus za lheꞌiltus
ndi yun kꞌut, ꞌinkꞌez
ndi tsꞌi cho ꞌoh nulat. 



ꞌEt ndi yun kꞌut too tube takhulh suliꞌ. Dzulh ꞌowhi
cha tsꞌiyawh ba ndo ha tadiltꞌo. Mbene la ooyiz
hoonline husjizne, ꞌinkꞌez hoonli husjiz-i ꞌohwhi
tsꞌiyawh yun kꞌut ꞌuntꞌoh-i, tsꞌiyawh yaidla. 



ꞌEt Yakꞌusda (Elohim) Nowe ꞌinkꞌez
khuna-i ndai la ꞌusjiz-i tsꞌi bet 
tsꞌiyawh yulh ꞌuntꞌohne whunalnih, 
ꞌinkꞌez Yakꞌusda nilhtsꞌi ꞌi ꞌuyinla
ꞌi ndi yun kꞌut nalhtsꞌi, ꞌet too 

yo ꞌuja. 



ꞌEt doo cha dutꞌaiyaz, 
ꞌimbin huyulhni, ꞌi yula
ditni ꞌawet tila too 
yo ꞌuja ha. 



ꞌEt whulh nanki sanun nat whunizyat dzin ꞌon ꞌat 
lhtakꞌantꞌi dzin sanun (27), ꞌet yun naoodisgih.
Yakꞌusda (Elohim) ꞌen Nowe yulh yailhduk 
ꞌuyulhni, “Nyoo tsꞌi tenanindaih ndai

la nꞌat cha ꞌinkꞌez
nyuzkehke, duꞌatke 

tubulh 
tenanuhdilh.”



ꞌEt Nowe ꞌen 
Moodihti (Yahweh) 
tsꞌun loodel 
ꞌuzdilhkꞌun kꞌut, 
ꞌi ꞌinla, ꞌinkꞌez ndai la 
khuna-i ꞌaw lhditsun-i, 
ꞌinkꞌez ndai la dutꞌai
ꞌaw lhditsun-i cha, 
ꞌohwhi ꞌi kꞌut
yudalhkꞌun. 



ꞌInkꞌez
Yakꞌusda (Elohim) 
ꞌutni, “Njan ꞌet si
whehoodalhꞌeh khuni
nohtsꞌun lhadusla-i, 
si ꞌinkꞌez nohni nohbulh, 
ndai ndi yun kꞌut ꞌusjiz-i 

hoonli-i tsꞌiyawh
ꞌilhiz wheni khuni

ꞌuntꞌoh. Ditni naꞌanguz
kwꞌus toh ꞌi ꞌusla. ꞌI 

gha whe hoodatꞌen tileh
si ꞌinkꞌez ndi yun kꞌut-i
bulh khuna-i ꞌusla-i.”



“ꞌEt ꞌuhotꞌeꞌ, 
ndet yun kꞌut, 
kwꞌus whulhlih teh, 
ꞌet ditni naꞌanguz
ꞌi tsꞌunoolhꞌen kwꞌus
toh ꞌet. Ndai la nohni cha 
ꞌinkꞌez khuna-i cha tsꞌiyawh

ꞌi oonatiznih khuni
nohtsꞌun lhadusla-i, 
tsꞌiyawh ꞌaw doo 
cha ꞌon ꞌat too ndo
ha tadiltꞌo, yun 
kꞌut hoonli-i gak
ooselh aitꞌoh.”



ꞌEt Yakꞌusda
(Elohim) ꞌen Nowe ꞌinkꞌez
ooyeꞌke tucha tsꞌiyawh soo
hoonzoo-un hubúlhni whe 
ꞌubulhni, “Lhane cho ooleꞌ
ndi yun doolhbun
hubulhni.”



ꞌAndit ꞌet Nowe
ooyeꞌke ꞌen ndi tsꞌi cho be ha 
handil, ꞌen Shem, Ham, ꞌinkꞌez
Japheth. ꞌInkꞌez Ham, ꞌen Canaan 
be oobá ꞌuntꞌoh. Ndunne tane
ꞌenne Nowe ooyeꞌke hinle, 
ꞌenne butsꞌu haidune. 

ꞌEnne bugha ndi 
yun kꞌut whudizbun.



Yakꞌusda ndi yun kꞌut dunene
bukꞌentsiꞌ kꞌet ꞌaw ꞌilhoghun duYeꞌ ꞌen 

bugha ínilhti. Mbene la ꞌen ghun
ooba ꞌalhaꞌ yintꞌohne ꞌaw 
dalhótisa, ꞌilhiz wheni

hukhutinalh.



Rome Whutꞌenne 3:23 ꞌEt wheni tsꞌiyawh lubeshi
ꞌutsꞌalhꞌen. ꞌEt huwa Yakꞌusda ye diztiꞌ-i ꞌet 

ndutsꞌóotꞌeꞌ aitꞌoh. 

Rome Whutꞌenne 6:23 Lubeshi ꞌutsꞌalhꞌen-un, 
ꞌi kꞌelha daztitsah. ꞌEt hoontsꞌi neMoodihti Sizi Gri, 

ꞌen gha Yakꞌusda ꞌilhiz be tsꞌukhutinalh-un, 
ꞌet ꞌantsꞌi negha óoninꞌaih.

Hebrew Kꞌuyalhdukne 9:27 ꞌInkꞌez dune ꞌilhoh za
dahútitsah, whuz unꞌa ꞌuhóolya, dahúzsai hukwꞌelhꞌaz

ꞌet de buba nahutideh. 

Ephesus Whutꞌenne 2:8,9 Ye unzoo-i, ꞌi be be neba
ꞌalha ꞌuhoontꞌoh-i gha uzdujih ꞌet huwa. ꞌAw 

whenichꞌoh negha iloh whe uzdujih. Yakꞌusda ꞌen negha
óoninꞌai. ꞌAw ꞌutꞌen unzoo-i, ꞌi gha iloh uzdujih. 

Doo ka la whulohne wheꞌ hududóltiꞌ. 



Rome Whutꞌenne 10:9,10 ꞌEt ꞌuyoonne Sizi Gri ꞌen 
sMoodihti unli, budíni de, ꞌinkꞌez ndzi yo whe mba ꞌalha
ꞌuhoontꞌoh Yakꞌusda Sizi Gri dazsai whe dunaidilhtih, 
ꞌet de dutanjih wheꞌ hoontꞌoh. ꞌEt ndzi yo whe mba
ꞌalha ꞌuhoontꞌoh de, Yakꞌusda nalh tsꞌihꞌun unꞌa

ꞌintꞌoh. ꞌEt ꞌuyoonne dune budíni de, 
ꞌet de dínjih whe ꞌintꞌoh. 

John 3:16,17 Yakꞌusda ndi yun kꞌut dunene bukꞌentsiꞌ
kꞌet ꞌaw ꞌilhoghun duYeꞌ ꞌen bugha ínilhti. Mbene la 
ꞌen ghun ooba ꞌalhaꞌ yintꞌohne ꞌaw dalhótisa, ꞌilhiz 
wheni hukhutinalh. ꞌAw dune ba nahutiyeh wheni íloh 

Yakꞌusda duYeꞌ ndi yun kꞌuz yutilhꞌaꞌ. ꞌEn gha ndi yun 
kꞌut whutꞌenne tsꞌiyawh hudoojih, ꞌet wheni 

ndi yun kꞌuz yutilhꞌaꞌ. 



1 John 5:11-13 Ndi oonalh ꞌóohooja-i, ꞌi Yakꞌusda
ꞌilhiz tsꞌukhutinalh-un negha óoninꞌai. Ndi ꞌilhiz be 

tsꞌúkhuna-i, ꞌi ooYeꞌ bulh ꞌúntꞌoh.  Mbe ooYeꞌ
ꞌutꞌi-un ꞌilhiz be tsꞌukhuna-i ꞌutꞌi whe ꞌuntꞌoh. Mbe

la Yakꞌusda ooYeꞌ lhitꞌih-un, ꞌen ꞌaw ꞌilhiz be 
tsꞌukhuna-i lhitꞌih whe ꞌuntꞌoh. Mbene Yakꞌusda

ooYeꞌ booziꞌ ooba ꞌalhaꞌ yintꞌohne ndowhi nohtsꞌó
kꞌesguz. ꞌEt whe la ꞌilhiz khutihnalh-un whahtꞌi

tꞌeoonóhzin, ꞌinkꞌez Yakꞌusda ooYeꞌ booziꞌ nohba
ꞌalhaꞌ ootꞌeꞌ za oohtꞌeꞌ.

